
Í lokaverkefni mínu í grafískri hönnun hef ég unnið 
að því að komast að því hvernig best er að miðla 
tónlist á grafískan máta. Er það hægt eða er tónlist 
svo sterkt og áhrifaríkt listform að það er ekkert 
sem jafnast á við það? Draumur minn er að geta 
miðlað sömu upplifun og tilfinningum í gegnum 
grafík án þess að hafa tónlist til stuðnings. Einnig 
langar mig að kynnast betur heimi reactive og 
interactive „hönnun“ í gegnum þetta verkefni. 
Í verkefninu er fólki gefinn kostur á að kafa 
betur í eigin upplifun og því gert kleift að SJÁ 
tónlist í nýju ljósi.



Sumarið 2023 fór ég á tónlistarhátíð í Belgíu þar 
sem spiluð var techno tónlist. Á hátíðinni heillaðist 
ég af grafíkinni sem tónlistarfólkið var með á 
sviðinu. Ég tók eftir því hversu mikil áhrif grafíkin 
hafði á upplifunina á tónlistinni og atriðin í heild. 
Ég fann stóran mun á milli þess að upplifa tónlistina 
á stóru sviði með mikilli grafík en þar sem tónlistin 
var flutt með engri grafík. Það myndaðist önnur 
dýnamík á sviðunum sem er líka hægt að nýta 
sér. Út frá þessari upplifun þá fór ég að velta 
fyrir mér hvernig þetta er gert, hvort grafíkin sé 
raunverulega að hreyfast út frá tónlistinni eða 
hvort grafíkin er gerð fyrirfram og sé svo spiluð á 
myndbandi samhliða tónlistinni. Einnig tók ég eftir 
að það virtist vera að sum atriðin, og þá grafíkin í 
þeim, séu gerð bara vegna þess að þau þykja töff 
en ekki vegna þess að þau passi við tónlistina og 
miðli sömu tilfinningu og upplifun og lagið. 

Út frá þessari upplifun minni á tónlistarhátíðnni þá 
fór mig að langa til að skoða þetta betur og fór ég 
þá að velta fyrir mér hvort og hvernig fólk sér fyrir 
sér tónlist á grafískan máta og þá hvort hægt sé 
að færa þá sýn yfir í sjónrænt form. Þegar ég fór 
að rannsaka og skoða þetta nánar þá rakst ég 
á fyrirbærið samskynjun (e. synesthesia) og nýtti 
ég það mikið í áframhaldandi rannsóknum sem 
og í hönnunarferlinu.

Kveikja Markmið

Markmið mitt með þessu verkefni er það að takast 
að miðla tónlist án tónlistar. Þetta er stórt og mikið 
markmið og ég geri mér grein fyrir því að það sé 
mögulega eitthvað sem er ekki hægt að gera. Ég 
veit að ég mun læra heilmikið í ferlinu við að reyna 
að ná  þessu markmiði sama hvort það takist eða 
ekki. Ég vil reyna að sýna fram á að það sé meira 
á bak við tónlistargrafík heldur en að gera bara 
eitthvað „kúl“. 

Við vinnslu verkefnisins nota ég forritið 
TouchDesigner þar sem mig langar að læra betur 
á það en forritið er sterkt tól í hreyfihönnun og 
interactive og reactive „hönnun“. Að hafa þekkingu 
á þessu sviði tel ég mikilvægt þar sem heimurinn  
er að þróast hratt og þetta er tækni sem er líkleg  
til að verða stærri en hún nú þegar er. 



Rannsóknin

Ferlið hófst á því að ég tók viðtöl við fólk sem 
starfar í mismunandi atvinnugreinum. Ég talaði 
við fólk sem vinnur í skapandi greinum eins og 
hönnuði, framleiðanda og höfund myndbanda 
og auglýsinga, tónlistarfólk og fólk sem vinnur 
ekki við skapandi greinar eins og hárgreiðslukonu 
og leikskólakennara. Með þessum viðtölum vildi 
ég komast að því hvort fólk almennt sjái fyrir sér 
eitthvað þegar það hlustar á tónlist og þá hvort 
það sé eitthvað svipað eða hvort það sé algjörlega 
persónubundið. Einn hönnuðurinn sem ég talaði 
við er með samskynjun og gaf það mér mjög 
áhugavert sjónarhorn á málefnið.

Áður en viðtölin fóru fram þá valdi ég fimm lög sem 
koma úr mismunandi tónlistarstefnum. Í viðtölunum 
bað ég viðmælendur mína um að hlusta á lögin. 
Við hlustun laganna bauð ég þeim að lýsa því 
sem þau sáu fyrir sér á þann máta sem þau kusu 
að nota. Þau gátu teiknað, skrifað niður stikkorð 
eða setningar, lýst upplifuninni fyrir mér eða hvað 
annað sem þeim fannst best. Með þessari aðferð 
gat hver og einn viðmælandi gefið mér innsýn 
í þeirra upplifun á hverju lagi fyrir sig og með því 
fékk ég áhugaverðar niðurstöður. Þegar hlustun 
laganna var lokið og viðmælendur mínir voru 
búnir að lýsa upplifun sinni á þeim þá spjölluðum 
við meira saman og reyndi ég að fá meiri 
upplýsingar frá þeim sem gætu nýst mér í 
verkefninu. Allir viðmælendur mínir voru meira 
en tilbúnir til að gefa sér tíma til að spjalla við mig 
og er ég mjög þakklátur fyrir það. Viðtölin komu 
mér vel af stað í verkefninu og hef ég stutt mig 
við niðurstöður þeirra í ferlinu öllu saman. 



Hönnunarferlið

Hönnunarferlið í þessu verkefni hefur verið svolítið 
óhefðbundið þar sem ég hef þurft að læra á nýtt 
forrit frá grunni, TouchDesigner, og hefur nokkur 
tími farið í það. Þar sem ég kunni ekki nógu vel 
á forritið þá átti ég erfitt með að skissa niður 
hugmyndir mínar. Ég skissa oft á skjánum fyrir 
framan mig og prófa en það hefur verið töluvert 
erfiðara í þetta skiptið. Þann 18. mars, þegar vel  
var liðið á ferlið, hafði ég skrifað niður hjá mér að 
ég hafði ekki skissað neitt niður í bók. En þegar  
ég var kominn með betri tök á forritinu og því  
sem ég var að gera gat ég farið að ná fram mínum 
hugmyndum og þá fór hönnunin meira af stað. 
Á þeim tíma fór ég loksins að geta gert það sem  
ég sá fyrir mér inni í forritinu og var ekki að lenda  
á eins mörgum veggjum og í upphafi. Veggirnir 
voru þó til staðar en ég varð fljótari að komast yfir 
þá flesta en því miður voru sumir þeirra of háir en 
það beindi verkefninu bara í aðra og skemmtilega 
átt. Ferlið hefur því verið mjög krefjandi þar sem 
ég komst mun hægar yfir en ég hefði viljað 
en það var ótrúlega lærdómsríkt og þar af 
leiðandi mjög skemmtilegt. 

Ég prófaði allskonar mismunandi leiðir til að 
sýna tónlistina sjónrænt. Ég prófaði að draga 
innblástur frá mismunandi stöðum eins og til 
dæmis Norðurljósum, geimnum og fleira. Margar 
af tilraununum fannst mér líta mjög vel út og 
voru mjög áhugaverðar en þær náðu ekki að 
þjóna þeim tilgangi sem ég var að leitast eftir. 
Ég fór í marga hringi með þetta en komst loksins 
að loka niðurstöðu sem ég er sáttur með.



Miðlun

Nokkuð snemma í ferlinu komst ég að því að það 
er engin rétt leið til þess að miðla tónlist á grafískan 
hátt og komst ég að þeirri niðurstöðu að réttast 
væri að búa til eitthvað sem fólk getur stjórnað 
út frá eigin upplifun. Útkoman er því tól sem 
hægt er að fikta í og breyta mismunandi þáttum 
grafíkarinnar og sjá breytingarnar í rauntíma.  
Hægt er að breyta formi og litum á mismunandi 
tíðnum lagsins og kemur það saman í heild sem 
bregst við og hreyfist með laginu sem er spilað. 
Einnig er hægt að breyta lit bakgrunnarins til að 
hann passi við brag lagsins eða tilfinningu og sýn 
þess sem hlustar á lagið.

Þar sem þetta er innsetning þá fylgir verkinu 
notendaviðmót. Hönnun þess er lágstemmd 
og minimalísk til þess að hafa sem minnst áhrif 
á notandann þegar hann byrjar að nota tólið. 
Innsetningin virkar þannig að það eru tveir 
skjáir, einn stjórnborðsskjár og annar sem sýnir 
niðurstöðuna. Þegar ýtt er á hnappinn að byrja 
á stjórnborðsskjánum fer af stað „animation“ á 
hinum skjánum þar sem fram koma upplýsingar 
áður en grafíkin birtist. Á sama tíma og grafíkin 
birtist þá birtast einnig takkar og sleðar á 
stjórnborðsskjánum sem hægt er að ýta á og 
draga til og breyta þannig útliti grafíkarinnar eftir 
upplifun hvers og eins. Þegar lagið sem er í spilun 
klárast endurræsist allt kerfið og báðir skjáirnir  
fara aftur á upphafsskjá. Einnig er takki  
á stjórnborðsskjánum til að endurræsa  
allt hvenær sem er.



Grafíkin sjálf er í raun þrjár línur sem tengjast 
lágtíðni, miðtíðni og hátíðni. Línurnar hreyfast svo 
eftir laginu og blandast saman og mynda einskonar 
dans á skjánum. Þegar búið er að stilla allar 
stillingar í takt við lagið og upplifun hvers og  
eins af tónlistinni, klárast lagið í því útliti og sýnir 
þá upplifun þess sem stjórnaði stillingunum.

Hugsunin er því sú að tólið á í raun að ýta undir 
upplifun fólks á lögum og kveikja á vangaveltum 
um dýpri og betri upplifunum á tónlist. Fólk fær 
því tækifæri til að kynnast sjálfu sér og sínum 
upplifunum betur. 

Einn viðmælandi minn í viðtölunum er með 
samskynjun og fékk ég innblástur fyrir útliti 
verksins/tólsins frá þeim teikningum sem hann 
teiknaði fyrir mig þegar við ræddum um hans 
skynjun og hugmyndir um hvernig tónlist lítur 
grafískt út. Teikningarnar eru mjög lýsandi fyrir 
hans samskynjun og reyni ég að ná svipuðu 
fram með grafíkinni í verkinu. Einnig sagði þessi 
viðmælandi minn frá því hvernig hann upplifir 
það að teikna sína samskynjun og var sú lýsing 
einnig þáttur í innblæstrinum. Hann sagði: „Þetta 
er eins og að teikna dansara í þessari stellingu 
þegar hann er kominn í allt aðra“.

Miðlun



Ferlið við vinnu þessa verks hefur verið mjög 
lærdómsríkt og hef ég tekist á við margar 
áskoranir í sambandi við það. Lærdómurinn 
var mikill, ég lærði um heim samskynjunar og 
því hvernig heilinn meðtekur tónlist og ég lærði 
á forritið TouchDesigner og hvernig það er hægt 
að nota það á margvíslegan hátt. 

Eftir alla þessa rannsókn og allar tilraunirnar til 
að ná að miðla tónlist án tónlistar, sé ég að það 
er ótrúlega erfitt að gera. Að búa til eitthvað eitt 
sem er rétt fyrir alla tónlist er nánast ómögulegt 
verk en það er þó hægt að búa til grafík fyrir stök 
lög sem gæti mögulega þjónað þeim tilgangi að 
ná fram svipuðum tilfinningum og upplifun án 
tónlistarinnar. Ég myndi segja að markmið mitt  
hafi ekki beint tekist en ekki á slæman máta.  
Það sannar hversu sterkt listform tónlist er. Ég hef 
líklega lært meira á öllum mínum tilraunum heldur 
en ég hefði gert hefði ég náð markmiðinu og er  
ég mjög ánægður með það. 

Strax frá upphafi ferlisins hefur mér þótt þetta 
viðfangsefni ótrúlega áhugavert og hefur sá  
áhugi bara aukist með rannsóknum og vinnu við  
það. Jafnframt hefur áhugi minn og vilji til að læra 
betur á og vinna meira í forritinu TouchDesigner 
aukist og sé ég mig vinna meira í því í framtíðinni.  
Ég er mjög ánægður með að hafa tekið mér tíma  
til að læra á forritið vegna þess að ég tel að það  
geti gefið mér aukið forskot að hafa þá þekkingu 
ofan á allt annað sem ég hef lært. Allt ferlið, 
áskorarnirnar og lærdómurinn við vinnu verksins mun 
nýtast mér vel í framtíðinni og hefur þekking mín og 
skilningur á skynjun fólks á tónlist aukist til muna. 

Lærdómur




